
     Тормышның һәр өлкәсендә зур үзгәрешләр барган чорда яшибез. Бу үзгәрешләр яңа шартлар тудыру белән беррәттән яңа таләпләр дә куя. Мәгариф өлкәсендә дә шулай. Илнең киләчәге мәгариф системасына, укыту-тәрбия эшенең ничек оештырылуына бәйле булуы турында төрле дәрәҗәдәге мөнбәрләрдән күп сөйләнә. Заман бүген мәктәпне тәмамлап чыгучы укучыдан бара торган үзгәрешләрне аңлап җайлаша алуны, иҗадилык, аралашу культурасы, командада эшли белү күнекмәләре таләп итә. Бу сыйфатларның барысына да ия булу, үз алдыңа куелган максатларга ирешү өчен, иң беренче чиратта, сәламәтлек кирәк. Ә сәламәтлекне саклауга һәм үстерүгә, укучыларда сәламәт яшәү күнекмәләре булдыруга, башка бик күп шартлар белән беррәттән, физкультура дәресләре дә ярдәм итә. Бүгенге компьютерлашкан дөнья балалары өчен бу дәресләрнең, мәгариф оешмаларында алып барыла торган физкультура-сәламәтләндерү эшчәнлегенең әһәмияте бигрәк тә зур. Бу, үз чиратында, мәктәпләрдәге физкультура укытучылары алдына да зур бурычлар куя.

   Соңгы елларда илебездә физик культура һәм спортка зур әһәмият бирелә. Республикабызда узган Универсиада, Сочида узган Олимпиада, Казанның спорт башкаласы дип игълан ителүе бу өлкәдә күпмедер дәрәҗәдә җәмгыятьне активлаштырды. Районыбызда спорт корылмалары төзелү, ясалма өслекле футбол, баскетбол мәйданчыкларының мәктәпләргә бирелүе дә — уңай күренеш. Мәктәп админстрациясе спорт корылмаларының админстрациясе белән килешеп,  ел дәвамында укучыларны бассейнга, боз сараена йөртүне оештырды. Бу чаралар төрле мәктәпкүләм, районкүләм ярышларда җиңүчеләрне, яхшы укучыларны һәм эшләүчеләрне, төрле конкурсларда җиңүчеләрне бүләкләүнең бер ысулы булып тора. Бу көнне укучыларыбыз бассейнда йөзеп, боз сараенда шуып, музей экскурсияләрендә булып, Арчада ял итеп кайталар. Мондый төр чаралар катнашкан укучылар өчен яхшы стимул, ә башка укучылар өчен көчле кызыксындыру чарасы булып тора. Физкультураны массакүләм итүгә омтылып үткәрелгән төрле республикакүләм чараларда да (“Татарстан кроссы”, “Милләтләр кроссы”, Россия чаңгы юллары” һ.б.) шулай ук укучыларыбыз бик теләп катнашалар. 

  Мәктәпләрдә физкультура укытуга 3 сәгать вакыт бирелү балаларның сәламәтлеген ныгыту, хәрәкәт активлыкларын үстерү, сәламәт яшәү ихтыяҗлары тәрбияләү максатларын күздә тотып башкарыла. 

    Соңгы елларда мәктәбебезне спорт инвентарьлары белән тәэмин итү өлкәсенә игътибар сизелерлек дәрәҗәдә алга китте. Баскетбол, волейбол, футбол туплары, чаңгы һәм башка инвентарьлар белән спорт базасын тулыландыру дәресләрне тулы көчкә алып бару мөмкинчелеген тудырды.

   Башлангыч сыйныфларда физкультура дәресләрен белгеч укыта башлау үзенең уңай нәтиҗәләрен күрсәтә. Чөнки нәкъ менә белем бирүнең әлеге баскычында физкультура белән кызыксынуның, үзеңне камилләштерергә омтылуның нигезе салына. Элек, башлангыч класс укытучылары укытканда, физкультура дәресләренә игътибар бик җитеп бетми иде.

      Физкультура укытучылары алдында дәрес укытудан тыш, мәктәпкүләм ярышлар уздыру, район һәм республика күләмендәге ярышларга укучыларны әзерләү һәм катнашу бурычы да тора. Авыл мәктәбендә укычылар саны аз булуы, аларның барлык төр  ярышларда да катнашуына сәбәп булып тора. 

      Нинди дә булса бер спорт төренә өстенлек биреп, максатчан шөгыльләнү – анысы инде аерым сәләтле укучылар өчен өстәмә белем бирү системасының бурычы. Физкультура дәресләрендә укычыларның физик мөмкинлекләреннән чыгып, нәрсәгә сәләтле икәнен ачыклап, нинди дә булса спорт төренә тартырга тырышабыз. Безнең күмәк хуҗалык җитәкчесе Хайруллин Рөстәм Абдуллаҗанович спортка җанын-тәнен биргән кеше. Соңгы 15 елга якын вакыт эчендә, ул  безнең мәктәбебездә көрәш түгәрәкләре булдырып. Тренерларның барысы да үз эшләрен намус белән башкарып килделәр. Укучылар башлангыч класслардан ук көрәш түгәрәкләренә йөреп милли көрәш серләренә төшенәләр, сәләтлеләре, зур классларда шөгыльләнүләрен дәвам итеп, ярышларда алдынгы призлы урыннар алалар. Күмәк хуҗалык ел саен көрәш ярышлары уздырып, җиңүчеләрне бүләкләде. Районкүләм көрәш ярышларына барган саен күмәк хуҗалык техника белән ярдәм итеп, укучыларга туклану өчен командировочный акчаларын түләп торды. Шуңа күрә быел, районыбыз җитәкчелеге көрәшкә йөз белән борылып, бил алышу буенча ярышлар оештыруга безнең укучыларыбыз ныклап әзер иде. Тренерлары Хайруллин Зөлфәт җитәкчелеге астында 2000 елгы һәм кечерәк укучыларыбыз районда оештырылган барлык төп ярышларда җиңү яулап кайттылар.

    Шулай ук 15 еллап инде безнең авылыбызда каток эшләп килә. Бозны катыру, аны даими чистартуны оештыру җавапчылыгы  физкультура укытучылары өстендә. Өлкән класс укучылары, авыл яшьләре өчен кайтарылган хоккей формаларын киеп, якын тирә авыллар арасындагы “Северный” призына  үткәрелгән ярышларда катнашып килделәр. 2011 елдан башлап укучыларыбыз район ярышларында да катнашып үзләренең көчләрен күрсәтә башладылар. Беренче елны ук 1998  һәм 2000 елгы укучылырыбыз призлы урыннар яуладылар. Безнең территориядә үткәрелгән хоккей уеннарының төп иганәчесе - күмәк хуҗалык җитәкчесе Рөстәм Абуллаҗанович, һәр хоккей ярышын контрольдә тота, иртә белән ярышка бару-бармавызны белешә, уңышлар тели. Уенннарда һәрвакыт була, командабызның иң тугрылыклы җанатары да ул. Укучыларга призлы урын өчен премия каралган. Иң яхшы уенчыларга 2000 сумга кадәр акчалата буләк бирелә. Күмәк хуҗалык тарафыннан ел саен “Северный” призына хоккей буенча район ярышлары оештырыла. Әйтергә кирәк бу ярышлар райондагы иң зур һәм иң яхшы призлы уеннар булып торалар. Башка җирдә 4,5,6 команда җыелып уйнаса, бездә аларның саны тугызга җитә.  Иң яхшы көрәшчеләребез, хоккейчыларыбыз һәм башка спортчыларыбыз 1 сентябрь- Белем бәйрәме тантанасында да бүләкләнәләр. Район ярышларында башка командалар белән ярышу, узышу укучыларыбызның осталыгын тагын да арттырды. Бүген бу укучылар өлкән абыйлары өчен дә үрнәк булып торалар. Иң оста уенчыбыз Бариев Ильназ, хоккей тренеры профессиясен сайлап, спорт академиясенә укырга керде. Исән-сау укып чыгып, авылыбыз мәктәбенә үзебезнең тренер кайтса, безнең хоккей уеннарыбыз сыйфат ягыннан тагын да зуррак үсеш кичерер дип ышанып калабыз.

      Бүгенге мәгариф оешмаларының, физкультура дәресләренең максаты, минемчә, белем бирү стандарты таләп иткән нормативлар үтәтү белән беррәттән, үз сәламәтлегең турында кайгырту ихтыяҗы тәрбияләүгә, хәрәкәт активлыгын үстерүгә юнәлдерелгән булырга тиеш. Һәр укучы физкультура дәресен көтеп алсын, теләп шөгыльләнсен өчен тиешле шартлар тудыру – мәгариф оешмалары җитәкчеләренең дә, физкультура укытучыларының да бурычы, дип уйлыйм.

